
Annotatsiya: Oq velikan zotli quyonlar tirik vazni o‘sish koeffitsiyenti postnatal taraqqiyotning 

turli fiziologik bosqichlarida o‘zgarish dinamikasi o‘rganilgan. Oq velikan zotli quyonlar tirik 

vazinining o‘sish koeffitsiyenti quyonlar postnatal ontogenezining dastlabki 1 kunligidan 2 oyligiga 

qadar birmuncha jadal ortishi 3 oylikka kelib o‘sish koeffitsiyenti bir oz pasayib ushbu jarayonning 12 

oylikkacha bosqichli tarzda davom etishi va rivojlanishning keyingi 24 oylikdan 36 oylik bosqichlarida 

bir oz pasayishi aniqlangan.  

Kalit so‘zlar: oq velikan, quyon, postnatal ontogenez, o‘sish koeffitsiyenti, morfometrik, 

chiziqli o‘lamlar, mutloq ko‘rsatkich. 

 

Mavzuning dorzarbligi: Qadimdan quyonchilik chorvachilikning serdaromad sohalaridan biri sifatida 

eʼtirof etilgan. Quyon go‘shti to‘yimli, parhezbop bo‘lib, terisi va yungi terini qayta ishlash sanoatida 

qimmatli xom ashyo sifatida foydalaniladi. Quyon bolalari juda tez yetiluvchan bo‘lib, serpushtdir. U 

har qanday sharoitga tez moslashuvchan jonivor bo‘lgani uchun ham, uy sharoitida va fermer 

xo‘jaliklarida boqilib, yaxshi daromad olinmoqda. Bugungi kunda quyonchilik tarmogʻi dunyo 

iqtisodiyoti va isteʼmolida muhim oʻrinlardan birini egallagan. Shu jumladan, chorvachilikda goʻsht, 

sut, tuxum va baliq mahsulotlari bilan bir qatorda quyon goʻshti yetishtirish ham muhim ahamiyatga 

ega. Zero, quyonchilik sardaromad sohalardan boʻlib, xususan goʻshti esa parhezbop hisoblanadi.  

Prezidentimiz Sh.Mirziyoyevning 3-mart 2021-yildagi PQ-5017 sonli “Chorvachilik tarmoqlarini 

davlat tomonidan yanada qo‘llab-quvvatlashga doir qo‘shimcha chora-tadbirlar to‘g‘risida”gi qaroriga 

muvofiq quyonchilikni rivojlantirishga subsidiyalar va kreditlar ajratish, naslchilik ishlarini yaxshilash, 

ozuqa bazasini yaratish, quyonchilik mahsulotlarini yetishtirish va uni qayta ishlash sohasida ishlab 

chiqilgan innovatsion texnologiyalarni keng joriy etish uchun ilmiy-tadqiqot ishlarini olib borishni 

tashkil qilish vazifalari belgilangan.  

Quyonlar o‘sishi va rivojlanishi uchun buyrak usti bezlari muhim organlardan biri hisoblanadi. Buyrak 

usti bezi gormonlari quyonlar organizmida oqsil, yog‘ va uglevod almashinuvida qatnashadi, 

organizmning kasallikka qarshilik kuchini oshirib, yallig‘lanishning tez tuzalishiga olib keladi. Buyrak 

usti bezi ishlab chiqargan “kortizon” gormoni quyonlar organizmining moslashuviga, rezistentligiga va 

stressga chidamliligiga javob beradi. Quyonchilikda yuqori samaradorlikka erishish, soha 

rentabelligini oshirishda quyonlarda uchraydigan modda almashinuvi buzilishi kasalliklari, kelib 

chiqishiga sabab bo‘luvchi buyrak usti bezining po‘stloq va mag‘iz qavatlari ishlab chiqaradaigan 

mineralokortikoid, glikokortikoid, androgen, estrogen, adrenalin va noradrenalin gormonlari organizm 

uchun juda muhim hisoblanadi. Postnatal taraqqiyotning turli fiziologik bosiqlarida buyrak usti bezida 

bo‘ladigan morfologik o‘zgarishlarni aniqlash quyonlarning biologik xususiyatlarini o‘rganishda 

muhim nazariy-ilmiy ahamiyat kasb etadi. Bu o‘z navbatida, quyonlarning biologik xususiyatlarini 

inobatga olgan holda ulardan ratsional foydalanish quyonchilikni ilmiy asosda rivojlantirish uchun 

katta imkoniyat yaratadi.  

Tadqiqotning maqsadi: Samarqand viloyatining fermer va shaxsiy quyonchilik xo‘jaliklarida 

parvarish qilinayotgan quyonlarning postnatal ontogenezida buyrak usti bezlarining morfometrik 

o‘lchamlari va gistologik xususiyatlarini aniqlashdan iborat. Shuning uchun biz quyonlar postnatal 

ontogenezida buyrak usti bezlarining morfometrik o‘lchamlari va gistologik xususiyatlarini 

o‘rganishni maqsad qilib oldik.  

Ilmiy tadqiqot ishlari. Samarqand davlat veterinariya meditsinasi, chorvachilik va biotexnologiyalar 

universitetda tashkil etilgan “MEGA loyiha” doirasida olib borildi.  

Tadqiqotlar obyekti va uslublari. Tekshirishlar obyekti sifatida Samarqand davlat veterinariya 

meditsinasi, chorvachilik va biotexnologiyalar universitetining vivariysida va Samarqand viloyatining 

fermer va shaxsiy quyonchilik xo‘jaliklarida parvarish qilinayotgan 50 bosh quyonlar postnatal 

ontogenezida 1-kunlik, 21-kunlik, 1-oylik, 2-oylik, 3-oylik, 5-oylik, 8-oylik, 12-oylik, 24-oylik, 36-

oylik quyonlarning buyrak usti bezlari ustida olib borildi. Tajribalar uchun zotiga va yoshiga qarab 5 

boshdan quyonlar “o‘xshash juftliklar” tamoyili (I.P. Kondraxin, 1980) asosida etalon guruhlarga 

ajratilib, ularda klinik status va poda sindromatikasi aniqlandi. Quyonlarda umumiy qabul qilingan 

klinik tekshirish usullari bilan shilliq pardalar, teri va teri qoplamasi, harakat a’zolarining holati, 1 

daqiqadagi yurak urishi va nafas soni, tashqi ta’sirga javob reaksiyasi aniqlandi. Namunalar olish 

uchun klinik sog‘lom va o‘rtacha semizlikdagi quyonlar tanlab olinib ilmiy tadqiqot ishlari olib borildi. 

Tekshirishlar obyekti turli yoshdagi quyonlar hisoblanadi.  

Buyrak usti bezlarining chiziqli o‘lchamlari hamda og‘irliklarini aniqlashda umum morfologik 

uslublardan foydalanildi.  

Ilmiy tekshirishlar natijasida olingan barcha raqamli ma’lumotlar Ye.K.Merkuryeva uslubi bo‘yicha 

matematik ishlovdan o‘tkazilib, quyonlarda buyrak usti bezining morfometrik ko‘rsatkichlari 

aniqlandi. 

Quyonlarning tirik vaznining mutloq ko‘rsatkichlari yoshiga ko‘ra o‘zgarish dinamikasini aniqlash 

uchun o‘sish koeffitsiyenti K.B.Svechin tomonidan ishlab chiqilgan 

0
V

V
K t  formulasi bilan 

aniqlandi: 

K – o‘sish koeffitsiyenti; 

Vt – katta yoshli quyonlar tirik vazni o‘lchamining mutloq ko‘rsatkichi; 

V0 – Quyonlar tirik vazni o‘lchamining boshlang‘ich ko‘rsatkichi. 

Matematik-statistik tahlil Styudent va Fisher mezonlari yordamida kompyuterning Microsoft Excel 

elektron jadvalida bajarildi. 

Olingan natijalar va uning tahlili. Oq velikan zotiga mansub bo‘lgan quyonlarning tirik vaznining 

mutloq ko‘rsatkichlari postnatal ontogenezning turli fiziologik bosqichlarida o‘ziga xos o‘zgarib borish 

dinamikasini namoyon qilishi kuzatildi.  

Quyonlarning tirik vaznining mutloq o‘lchami quyonlar postnatal rivojlanishining 1 kunligidan 21 

kunligiga qadar jadal ortishi va 64,2±2,16 g dan 230,8±2,82 gramga yoki uning o‘sish koeffitsiyenti 

3,60 martagacha ko‘tarilishi hamda keyingi o‘rganilgan 2 oylikkacha ushbu jarayonning bosqichli 

tarzda davom etishi, ya’ni 1 oylikda – 587±9,62 g (K=2,54; p<0,02) ga, 2 oylikda – 1496±54,81 g 

(K=2,55; p<0,04) ga, 3 oylikda– 2573±76,37 g bu davrda quyonlarning o‘sish koeffitsiyenti bir oz 

pasayib (K=1,72; p<0,03) ga, 5 oylikda – 3615±93,25 g (K=1,40) ga 8 oylikda – 4330±169,8 g 

(K=1,20) ga 12 oylikda –5014±141,4 g (K=1,16) ga yetishi aniqlandi. Quyonlar tirik vaznining 

mazkur o‘lchami 24 oylikdan 36 oylikkacha bir oz pasayib 24 oylikda – 4394±89,48 g (K=0,88; 

p<0,02) 36 oylikda – 4254±40,09 g (K=0,97; p<0,02) ga teng bo‘lishi kuzatildi. Quyonlar tirik 

vaznining mutloq ko‘rsatkichining o‘sish koeffitsiyenti postnatal ontogenezning 1 kunlik bosqichidan 

36 oyligiga qadar davr davomida 66,26 martagacha ko‘tarilib borishi qayd etildi. 

Xulosa: 

Oq velikan zotli quyonlar tirik vaznining o‘sish koeffitsiyenti postnatal taraqqiyotning turli fiziologik 

bosqichlarida o‘zgarish dinamikasi o‘rganilgan. Oq velikan zotli quyonlar tirik vazinining o‘sish 

koeffitsiyenti quyonlar postnatal ontogenezining dastlabki 1 kunligidan 2 oyligiga qadar birmuncha 

jadal ortishi 3 oylikka kelib o‘sish koeffitsiyenti bir oz pasayib, ushbu jarayonning 12 oylikkacha 

bosqichli tarzda davom etishi va rivojlanishning keyingi 24 oylikdan 36 oylik bosqichlarida ,bir oz 

pasayishi aniqlangan.  

